
        
            
                
            
        

    
	С. ДАШДЭНДЭВ

	 

	СУВДАН ГУТЛЫН ХЭРЭГ

	 

	 

	“Улсын хэвлэл” Улаанбаатар хотноо 1990 онд эрхлэн хэвлүүлсэн “Монгол өгүүллэг” номоос

	 

	“Цагаан бамбарууш” хэвлэлийн газар 2016 онд цахим хэлбэрт хөрвүүлэв.

	ЭНЭХҮҮ «МОНГОЛ ӨГҮҮЛЛЭГ»-ИЙГ ОЛОН УЛСЫН «ШИНЭ ЕРТӨНЦ» ЦУВРАЛААР ХЭВЛЭВ.

	 

	«Монгол өгүүллэг» номд орчин үеийн монголын сайн зохиолчдын шилдэг 63 өгүүллэг оруулав. Эдгээр өгүүллэгт сэдэв, агуулгаараа янз янз шинэ амьдралаар аж төрөгсдийн харьцаа, хөдөлмөр, аж байдал, ёс суртахуун, зан заншил харагдана.

	Өгүүллэг бүрд гарч байгаа үйл явдал өөр өөр ч цөм л сайхан амьдралын төлөө гэсэн нэгэн үзүүрт сэтгэлд хөтлөгдсөн байна.



	




	САНЖМЯТАВЫН ДАШДЭНДЭВ 

	 

	СУВДАН ГУТЛЫН ХЭРЭГ

	 

	Халхын Махсамди Далай Цэцэн хан аймгийн нэгэн засаг Ван ноён залуу хатандаа сувдан гутал хийлгэх болж, түншийн пүүст их өр тавьчихжээ. Сувдыг бэлэн авч хэрэглэсэн учир түүний үнэд данжаадын хэлсэн зоргоор дандаа адууны хялгас өгөх болжээ.

	Ноён бүх отог хамжлагатаа зар гаргаж, азарганаас эхлээд гүү даагыг хүртэл хушууныхаа бүх адууны дэл сүүлийг хяргуулж өгсөн боловч өрөө дарж дийлсэнгүй. Тэгээд дутуу хялгасыг заавал олж гүйцээ гээд л албат хамжлагатаа тушаагаад байжээ.

	Дааж давшгүй бэрх албанд нэрвэгдсэн учир хушууны нь хар шар олон нийтээр дургүйцэж, тэдэн дотроос хамжлага ардууд эзэн ноёндоо хараал хийж, илт эсэргүүцсэн учир хамаг мал хөрөнгөө хураалган, зүүн хязгаарт дөчин жилийн хугацаагаар цөлөгдөх болжээ.

	Цөлөгдөх болсон ардууд хамаг эндэгдлээ хүлээн хаан эзнээс өршөөл уучлал гуйсан боловч огт нигүүлсэж үзсэнгүй, ах дүү амраг садан хагацаж, айл гэр аж төрөл сарниж, олон отог хушуу дамжин түмэн зовлонг эдэлсээр хүний газар гүний нутагт явган нүцгэн хүрч очжээ. Очсон газар нь Чин ачит засаг Сан бэйсийн хушууны хойд бие болох газар байлаа.

	Нутгийн хүмүүс холын газраас очсон зүс үзээгүй, нүд таниагүй тэдгээр хүмүүсийг яагаад ийм хэрэгт орсныг нь асуун тэтгэн туслахын арга ухааныг элдвээр эрэн сурвалжилж байжээ. Хэзээний шулуун шударга зантай тэр өвгөн бол нэртэй заргач хүн тул энэ нэгэн хэргийн «учрыг олж, хужрыг тунгаахаар» шийджээ.

	Тэгээд нутгаасаа хөтөлгөө морьтой гарч, олон хоногийн газар өдөр шөнийг үл ялгаварлан, нойр хоолгүй явсаар Ван ноёны хушуунд хүрч иржээ.

	Балжир тэр хушууны аль л санаа зориг зөвтэй арав хорин хүнийг олж, сэмхнээр уулзан, үүссэн хэргийн үнэн учрыг үзэж мэдээд тэдэнд хэргийн учир, заргын үгийг зааж бичүүлээд засаг ноёнтой нь заалдуулжээ.

	Гэтэл дээд газраас тэр хэргийг онц юм болгож үзсэнгүй. Тэгээд заалдсан хүмүүс нэг удаа арга мухардахад харин Ван ноён улам эрэмшиж, тэднийг элдвээр хяхан дарлахыг оролдон, цөлөгдсөн улсаас хураасан мал хөрөнгийг хамаа намаагүй зарж үрдэг боллоо. Санаа сэдэж, зарга заалхай үүсгэсэн хүнийг олох гэж оролдсон боловч түүнийг хэн ч илчилж гаргасангүй. Гэвч Ван ноён, саявтар гаднын хушуунаас ирсэн өвгөнийг их л хардан сэжиглэх болсон ажээ. Янхир том биетэй, хурц ширүүн харцтай, их зовлон зүдүүр үзсэний шинж нүүрт нь тодорсон тэр өвгөний дүр нь элэг нэгт эгэл хүмүүст дотно сайхан санагдаж, эрхтэн дархтан лам ноёдод хүйтэн зэврүү үзэгдэх болжээ.

	Тэгж байтал Ван ноёны агь хүү гэнэт өвдөж, бас ноёны сүрэгт чоно ороод өдий төдий хонийг нь сэглэчихжээ. Ноёд түшмэд, хатад авхай нар ихэд түгшиж, энэ гай барцад юунаас болов гэдгийг хуучин Да хүрээний орчим байсан Гүүшийн хувилгаанаас асуулгасанд тэр бас болсон байдлыг гадарлаж мэдээд «Хараал жатгын хор» гэж хатуурхжээ. «Хараал жатгын хор гэдэг аргагүй үнэн. Энэ л бүх хараал ерөөл, зарга заалхайн хэрэг цөм нэг эзэнтэй, нэвт холбоотой юм» гэж Ван ноён бодов. Хамаг хэргийн эзэн гэж өөрийнхөө үзэж байгаа Балжир өвгөнийг байцаан шүүж, залхаан цээрлүүлье гэж ноён бодсон боловч түүний заргач хэрүүлчээс эмээж, бас ч хань хамсаа олонтойгоос нь зэвүүцээд түүнийг «Буг чөтгөр шүглэсэн буруу номын амьтан» гэж олонд жигшүүлэх шашин шүтлэгийн арга хэрэглэе гэж шийджээ. Тэгээд Ван ноён, тэр даруй элч довтолгон, Гүүшийн хувилгааныг залж ирлээ.

	Ноёд хатад хувилгааныг хүндлэн зочилж, бүхий л болсон явдлыг хэлэхийн хамт гай гамшиг тарьсан хамаг хэргийн эзэн нь гаднын хушууны тэнэмэл өвгөн мөн гэж хэлсэнд хувилгаан ч ам санаа нийлэн зөвшөөрчээ. Тэгээд хувилгаан лам аврал гүрэм хийх болж, ноёны сангийн их өргөөг зайчлуулан гүрмийн юм бэлдүүлэв. Бас цөлөгдсөн улсын хураагдал малаас гүрмийн харамжид өгөх гэж гурван зуун адууг гадаа авчруулжээ.

	Тэгээд лам ноёд, хатад авхай, бараа бологчид их гэрийн хойгуур сууж, хавь ойроос ирсэн лам нар баруун зүүн ханын ёроолоор суув. Балжир өвгөнийг зориуд баруун урд хатавчинд суулгажээ.

	Лам ноёд, хатад авхай нар Балжирыг ихэд эгдүүцэн муухай харж байв. Гэвч Балжир тэднийг юман чинээд бодсонгүй, харин хажуугийнхаа хүмүүстэй цаг улирал, нутаг усны тухай ярилцаж суув.

	Хувилгаан,

	— Эрхэм засаг ноён, хатад авхай, хар шар олон бүгдээр сонсоно уу!

	Эрхэм дээд эзэн ноёнд энэхэн зуур учирсан элдэв гай барцдыг эгүүрд даран тонилгоё! Хүн бүр нүгэл хилэнцээ наманчлан, тэнгэр бурханд сүслэн суутугай! Тэнгэрээс заяасан хаад ноёддоо хар буруу санаж, хараал жатга хийсэн хэн нэгэн этгээдийг элбэрэн нигүүлсэх ёсон үгүй. Тэгж буг чөтгөр шүглэсэн буруу номтны сүнс нь хонхны чимээ, дамрын дуунаар хоггүй арилж, хорсол өвөрлөсөн хохь бие нь хоосон сүг болоод үлдэх болъюу! гэж айлдав.

	Тэр гүрмийг харанхуй дотор хийх учиртай юм байж. Их өргөөний өрхийг бүтээлгэлээ.

	Хүмүүс улам хичээн залбирч суув.

	Хувилгаан лам гүрмийн уншлага эхэлж, баахан дүрэмдэж байснаа хонх дамраа тачигнуулав. Хонх дамар эхлээд ламын тэнд дуугарч улмаар тойрон суусан хүмүүсийн толгой дээгүүр хэсэж дуугарах болов.

	Хүмүүс хувь заяагаа тэнгэр бурхандаа даатган, хүлцэн наманчилж суулаа. Хонх дамар хэдэнтээ тойрон эргэж дуугараад баруун урд хатавчны орчин нэгэн үе тогтож, тэндээсээ бас нэг тойроод мөн л тэндээ очиж удтал чанга дуугарав.

	Хүмүүс шивнэлдэн чимээ үүсгэн, жигших байдал гаргав.

	— Тэнд ямар хүн суусан бэ? гэж нэг хүн харанхуй дотроос асуухад,

	— Мэдэхгүй гэж өөр хүн хариултал,

	— Гаднын хушууны өвгөн! гэж хөндлөнгөөс нэг хүн хариулав.

	Гэтэл ноёд түшмэд зандран хүмүүсийг чимээгүй болгов.

	Балжир өөрийн толгой дээр хонх дамар удтал дуугарахыг үзэж ихэд эгдүүцэн, мөн ч сэжиг санаад нэг чөлөөнд нь тулганы баруунаар мөлхөж, хувилгаан ламыг тэмтрэн үзвэл лам байдаггүй. Харин тайлж орхисон хоёр гутал нь гарт өртжээ.

	Өвгөн хамаг учрыг төдхөн ойлж мэдээд, сэмхэн гарч одов.

	Наран хэдийн жаргаж, харанхуй болж байсан бөгөөд мөн ноёны сангийн их өргөө нь үүдэндээ том пинтэй, давхар хаалгатай тул гэрэл гэгээ гарсан ч үгүй юм байх, Балжирын гарч одохыг хэн ч мэдсэнгүй.

	Хонх дамар бариад харанхуй гэр дотуур тэнэж яваа ламын толгой эргэсэн бололтой, заримдаа ноёд хатдын түүгээр хонх дамраа ихэд пижгэнүүлэх болсонд хүмүүс дахин шивнэлдэж, гайхах байдал төрүүлэв.

	Ноён эгдүүцэж, хувилгаан ламыг түлхэн өөрөөсөө холдуулаад

	— За даа, одоо ч төгсөж байх шив дээ гэж хэлэв.

	Хонх дамрын дуу зогсож, лам гүрмийнхээ төгсгөлийг чанга дуугаар уншив.

	Зам бүль нар өрх татаж, их өргөөн дотор дэнлүү асаав.

	Хүмүүс юуны урьд баруун урд хатавч руу онцлон харвал өвгөн байдаггүй, харин түүний сууж байсан газар хувилгаан лам өвгөний хоёр муу ханзархай гутлыг өмсчихөөд сууж байжээ.

	Ноёд хатад, бараа бологчдоос эхлэн бүх хүмүүс гайхав.

	Хувилгаан лам ч өөрөө мэлрэн гайхжээ.

	Тэд бүгдээрээ гадагш гарч, эргэн тойрон Балжирыг эрээд олсонгүй. «Үнэхээр үгүй болтол нь тонилгочихжээ» гэх бодол учир мэдээгүй сүсэгтэн хүмүүст төрөв.

	Тэгээд баахан эрэл сурал болтол гадаа уяатай байсан морьдоос гурван эмээлтэй морь, бас харамжид өгөх гэж бэлдсэн гурван зуун адуу сууриараа алга болсон байжээ.

	Тэр дороо хэдэн тийшээ элч тахар мордож, хавь орчноор эрж давхисан боловч юу ч байсангүй. Харанхуй шөнө хаана ч гэж эрэх билээ дээ. Засаг ноён, тэр шөнөдөө ийш тийш нь элч бичиг довтолгож, Балжирын оргосон хэргийг нийтэд зарлан, дээд газар мэдүүлсэн боловч бичиг хүрч, хүрсэн хойноо хариу шийд нь гарах гэсээр байтал нэлээд хэдэн хоног өнгөрч, энэ хооронд Балжир нутагтаа очоод аваачсан адуугаа цөлөгдсөн ардуудад тараан өгч амжжээ. Эзэд нь адуугаа зүс зүсээр нь таньж аваад унахыг нь унаж, худалдахыг нь худалдаж, идэхийг нь идэж, баргийг нь үрэн таран болгов.

	Харин Балжир өвгөн, ноёны гаднаас унаж очсон мөнгөн эмээл хазаартай гурван морь, хувилгаан ламын эрээн угалзтай гутлыг «Надад оногдох ацаг хөлс нь энэ болох биз» гэж бодоод өөртөө үлдээжээ.

	Балжир ч өөрөө нэлээд юмтай, чинээлэг хүч билээ. Тэр үес өөрийн хушууны ноён Сан бэйсийн хятад пүүст төлөх өрийг төлөөнөө төлөх болсон учир өөр зүйлийн албанаас гурван жилээр тайлагдсан байжээ.

	Тэгтэл Ван ноёны бичиг, Сан бэйсийн хушууны тамгын газар хүрч очсон юм байжээ. Нэг өдөр Балжирыг дуудаж, тамгын тахар давхиж ирсэнд «Надад үйлдсэн хэрэг, үүрэх ял байхгүй!» гэж хэлээд буцаачихжээ. Гэтэл болсонгүй, бас хэдэн тахар давхиж ирээд Балжирыг баривчлах шахам болж, морин дээр нь суулгаад хөтлөн оджээ.

	Өдөржин явсаар Сан бэйсийн өргөөний хойд овоон дээгүүр гарч очтол алтан ганжраа гялалзуулан, бүрээ бишгүүр хангинуулсан сүм дуган, ноёд түшмэдийн улаан халзтай гэр өргөө их л сүртэй мэт үзэгдэвч Балжир тэд бүгдээс ер сүрдсэнгүй, морин дээрээ ташаагаа тулж сондгой суугаад тун ажиггүй явж байв.

	Балжирыг тамгын газар бараалхаж ортол, жасаа түшмэл хоймор нь суучхаад дүрэм дүрсгүй байцааж гардаг байжээ.

	— Чи хө, гаднын хушуунд яах гэж очсон бэ? Очсон хойноо зарга заалхай, хулгай дээрэм хийдгийн учир юу вэ? гээд л асууж гэнэ.

	Балжир хамаг л болсон явдлыг эхнээс нь адгийг нь хүртэл тоочин хэлээд,

	— Шударгыг барьж тэмцсэн улсад зүйг барьж миний тусалсан хэрэг яагаад буруу болдог билээ? гээд л суугаад байжээ.

	Түшмэд ахин дахин шалгаан асуух боловч Балжир мөн л тэр хэлдгийгээ хэлээд байжээ.

	Балжирыг түшмэд удтал гайхан харж суув. «Гурван зуун адууг ч цөлөгдөж ирсэн ардууд төлбөл зохих хэрэг юм... Гэвч чухамдаа тэр адуу ч тэдний өөрсдийнх нь юм. Тэгээд ч одоо тэр адууг тэднээс гаргуулна гэхэд баахан яршиг чирэгдэл болох юм аа даа» гэж түшмэд дотроо бодов. Тэгээд Балжираас,

	— Гурван зуун адууны хэрэг хэзээ ч чамаас салахгүй! Түүний гадна чи Ван ноёны гаднаас мөнгөн эмээл хазаартай гурван морь, хувилгаан ламын эрээн гутлыг хулууж ирсэн байна. Яагаад тэр вэ? Санаагаа хэл! гэж байцаахад нь Балжир баахан бодож байснаа,

	— Ер нь үйлдсэн хэрэг надаас болоогүй, тэр хушууны хар шар олноос ч болоогүй, харин «сувдаг сэтгэлтэй, суйлдаг гартай» лам ноёдоос л болсон хэрэг. Иймд энэ хэргийн «учрыг олж, хужрыг тунгаах» гэж хүний газар гүний нутагт хэдэн сар явж үйлээ үзэж, тамаа цайсны хөлсийг би тэднээс авахгүй бол хэнээс авах билээ? гэж өчив.

	— Яана гэнэ ээ, задарсан тархи! Ямар ч гэсэн чиний буруу. Гурван зуун гурван адуу, гутал, эмээл зэргийг түргэн цагийн дотор төлж барагдуул! гээд л түшмэл зандран тушааж гарчээ.

	Балжир хилс хэргийг хүлээж чадахгүй учраа гаргасан боловч түшмэл хэрэгсэж үзсэнгүй. Төлье ч гэсэн Сан бэйс ноёны өр төлөх жич үүрэгтэй байсан тул хөрөнгө чинээ хүрэлцэхгүй гэдгээ бас учирлан хэллээ. Түшмэл мөн л шийдтэй юм хэлсэнгүй.

	Тэгээд хэрэг нь туйварч өгөхгүй байсан учир Балжир тамгын газар хэдэн хоног хүлээв.

	Балжирыг түшмэл өдөр болгон байцааж асуух боловч урьд хэлснийгээ л хэлээд байжээ. Тэгээд тун болж өгсөнгүйд нэг өдөр Балжир ингэж хэлжээ.

	— Эрхэм түшмэл болгоож айлдана уу! Намайг ноёнтон, хятад пүүст төлөх өөрийн өрийг төлөөнөө төлж дуусга гэж тушаагаад мал хөрөнгөнөөсөө өнчин ишиг ч битгий зар гэсэн юм. Гэтэл та заруулах гээд байх юм. Яах вэ, би гаднын хушуунд өгөх өрийг түшмэл таны тушаалаар төлье. Харин та намайг гайгүй сайн банздаад хоёр хонгоны минь махыг хонхойтол шулаад өгнө үү. Хожим хойд өдөр ноёнтон, намайг мал хөрөнгөө үрчхэж гэж зэмлэвэл «Тамгын түшмэл намайг банздаад мах арьс хоёр минь гүйцэхгүй болохын эрхэнд аргагүй болж хөрөнгөө үрсэн» гэж мэдүүлээд ноёнтонд би бөгсөө үзүүлье! Тэгвэл үнэмших нь дээр байгаа.

	Гэтэл түшмэд ихэд уурсан,

	— Муу нохой чи, засаг төрөөрөө тоглоом тохуу хийдэг яасан задарсан тархи вэ гэж дүрэмдээд, — Гарч бай! Чамайг ноёнд мэдүүлнэ гэж зандрав. Балжир босож, хормойныхоо тоосыг гүвээд гарч одохдоо,

	— За тэг тэг! Би ч мөн таныг ноёнд очиж мэдүүлнэ гэж хэлэв.

	Түшмэл Балжиртай учраа ололцох гэж яаран гарсанд хэзээний мориндоо мордоод тэртээ баруун энгэрт үзэгдэх ноёны өргөөг чиглэн шогшиж явав. Түшмэл хойноос нь гүйгээд гүйцсэнгүй. Балжир шууд явж ноёны гадаах уяанд морио уяад өргөөнд нь оров.

	Ноёнд бараалхаж ноёны амгаланг эрээд дороо сөхрөн сууж, хамаг учир явдлаа тоочив.

	— Өчүүхэн боол би эзнийхээ оноосон албыг гүйцэтгэж чадахгүй боллоо. Учир нь тамгын түшмэл, намайг заавал гаднын хушуунд өөр зүйлийн өр төл гэж тулгаад байна! гэлээ.

	Сан бэйс ноён өвгөнтэй нэлээд зөөлөвтөр ярьж сууснаа сүүл сүүлдээ ширүүсэж,

	— Чи ер нь задарсан тархи байлгүй. Тийм сайн юм бол чи миний өрийг одоо болтол төлөхгүй яасан юм бэ? гэж аашлав.

	Тэгтэл тамгын түшмэл ч аахилж уухилсаар орж ирлээ.

	Балжирыг засаг төрөөрөө тоглоом тохуу хийсэн гэж мэдүүлээд бүр ч балгаа чирэв.

	Балжир үнэхээр ноёны өрийг төлөөгүй байсан учир аргагүй буруудаж, юуны урьд эзэн ноёныхоо өрийг түргэн төлж дуусгалгүй болохгүй болжээ.

	Тэгээд өрөнд өгөх гэж байдаг адуугаа сууриар нь хөөж авчирсан боловч яг өгдөг дээр тулахаар бас ч өгч тэвчсэнгүй, элдвийн арга бааш хэрэглээд байжээ.

	Нэг өдөр ноён дуудав.

	— За, чи өнөөх өр төлөхийг яасан бэ? Адуугаа авчирсан уу? гэсэнд,

	— Авчирсан авчирсан. Харин яг пүүст аваачиж өгдгийн даваан дээр алдчихлаа. Хэчнээн эрээд олсонгүй гэж өчив.

	Ноён, Балжир өвгөнийг ихэд зэмлэсэн боловч бас түүний заргач хэрүүлчээс зэвүүцсэн бололтой, өнгөн дээрээ нэлээд гэлбэлзэж байв. Тэгээд,

	— Та хичээж үз л дээ. Гаднын хушуунд төлөх өр танд хамаагүй! Харин та пүүст төлөх миний өрийг түргэхэн дарж үз! Адуу малаа алдчихсан юм бол аймаг хушууны алдартай сайн мэргэдээс асуухгүй юу гэж хэлээд Балжирыг ямар нэг мэргэн ламд очихыг шаарджээ.

	«Ноён урваач, нохой шарваач» гэдгийг Балжир мэдэх тул ноёны ингэж долигоносныг ч тоосонгүй. Харин мэргэн хүн байдаг юм бол адуугаа асууя гэж Сан бэйсийн өргөөний хойд урд хоёр хийд дотуур хамгийн сайн мэргэн ламыг нь хайж эхлэв. Уулзаж учирсан хүн бүрээс «Танай хийдийн хамгийн сайн мэргэн лам хэн бэ?» гэж асууж сурагласаар олонд их алдаршсан Данзан мэргэн гэгчийнд хүрч очжээ. Өөртэй нь үе тэнгийн насны халзан толгойтой өвгөн лам байжээ.

	Балжир адуугаа үзүүлсэнд мэргэн лам шоогоо авч, нүдээ аньж баахан юм шившиж байж шоогоо хэд хаяад,

	— За хө, хойд зүгтээ тун хол байна. Олоход баахан хэцүү болжээ гэхэд нь «Энэ ч мөн л өнөөх хувилгаан ламын өрөөсөн дугуй шив дээ» гэж Балжир бодов.

	Тэгээд удтал дуугүй сууж байснаа,

	— За даа хө. Хойд зүгт чинь их цас орж, яах аргагүй айхавтар зуд болсон газар даа. Айл амьтан ч байхгүй, юу ч үгүй хоосон цөл байгаа юм. Яах вэ, чиний хэлснээр яваад л үзье. Харин «Хөхөө өвлийн хүйтэн, хар цасны хайрууд» хүн амьтангүй тийм газар явж байгаад осгож үхвэл миний амийг хэн даах вэ? Чи ер нь тун магадтай юм хэлж байгаа биз? гэж ёжлон асуув.

	Мэргэн лам, өвгөнийг баахан эгдүүцэн харж байснаа,

	— Магадтай магадгүйг хэн мэдэх вэ. Шоонд буусныг л хэлж байна. Заавал миний хэлснийг дагах гээд ч яах вэ, та өөрөө дураараа болохгүй юу даа гэж хариулав.

	Тэгэхэд нь Балжир өвгөн,

	— Үгүй чамайг чинь энэ хушууны хамгийн сайн мэргэн хүн гэлцэх юм. Тийм сүрхий мэргэн хүн хаанаас худал хэлээ аж. Би ямар ч гэсэн чиний хэлснээр явахдаа л явна. Харин зүг буруу зааснаас болоод хожим хойд өдөр хэрэг түвэг гарвал хэн хэндээ хэрэггүй юм болно шүү! Үүнийг миний үеийн нөхөр юун андах аж гэж ёжлон хэлээд мөрөн дээр нь алгадав.

	Тэгээд Балжирыг гарч одоход мэргэн лам зовох гайхах зэрэгцэн алмайран хоцорчээ.

	Чухамдаа Балжир адуугаа алдсан ч биш, ноёныхноос холдуулж, урагш нь Хэрлэн голын урд биед гаргасан байжээ.

	Балжир өвгөн ноёнд дахин бараалхаж,

	— Мэргэн ламаас адуугаа асуусан чинь мэдэхгүй юм аа. Тоймтой юм хэлж өгсөнгүй гэж өчсөнд ноён дүрэм дүрсгүй загнаж,

	— Юу мэдэхгүй гэж! Тэр чинь манай хушууны алдартай мэргэн хүн байхгүй юу. Засаг ноёныхоо зарлиг тушаал зөрчдөг яасан зальтай нохой вэ. Буй бүхий хөрөнгөө бушуу түргэн авчирч миний өрийг төл! гэж тулгав.

	Тэгэхэд нь Балжир эгдүүцэж башрынхаа үгийг хэлж,

	— Ер нь аальгүй хатныхаа аль хэлсэн бүгдийг ар өврийн арилжаа наймаанаас авчхаад адаг сүүлд нь ард олноор төлүүлнэ гэдэг аль хааны зарлиг вэ? Түрүү түрүүчийнх нь ховдог сэтгэл, хомхой санаа дэндэж, хотол олныхоо хилэн дургүйг хүргээд аймаг хушуу дамжсан айхавтар их хэрэг үүсээд байгааг та бэлхэн мэдэж байгаа биз. Тэгэхээр та намайг хилс хэлтгий хэргийг хий гэж тулгахын хэрэг байна уу гэсэнд ноён, өөрийнхөө энэ өр ширийн явдлыг, алсын хушууны засаг ноёны сувдан гутлын хэрэгтэй яг адил болохыг санав. Чухамдаа хятад пүүст Балжираар төлүүлэх гэсэн ноёны энэ өр бол их бага хоёр хатандаа ижилсүүлж авсан алтан бугуйвчны нь үнэ билээ.

	Ноён үүнийг санаад Балжиртай олон таван юм ярьсны хэрэггүй гэж бодсон бололтой, түүнийг ял хэлэлцэхгүй болгон суллан тавьжээ.

	Балжир, ноёны гадуур адуугаа тоос манаруулан туусаар нутагтаа буцжээ.

